A Casa do Deán

Aínda que en ningún documento se recolle a quen corresponde a súa autoría, Folgar de la Calle atribúe a construción da “Casa do Deán” ao arquitecto Clemente Fernández Sarela entre 1747 e 1753,  argumentando razóns estilísticas. Sen embargo, non hai que descartar a autoría de Fernando de Casas, xa que en 1747 aínda é Mestre Maior da Catedral. Nesta casa hospedábanse os bispos forasteiros que visitaban a cidade. Posteriormente foi destinada a residencia habitual dos Deáns da Catedral. Actualmente utilízase como Oficina do Peregrino para a entrega da Compostela. Tamén é a sede da Comisión de Cultura do Cabildo catedralicio e da Fundación Catedral de Santiago. En 1879 o edificio sufre un incendio que afecta ó salón  da rúa de Xelmírez e aos do Vilar, perdéndose as xeserías e pinturas barrocas que decoraban ata entón esas estancias. Varias facturas localizadas recentemente documentan certas modestas intervencións no inmoble entre 1919 e 1923. A este momento deben de pertencer boa parte dos tabiques e divisións modernas.

O Consorcio de Santiago leva a cabo unha intervención  parcial no edificio no ano 1996 que inclúe a reparación da cuberta do volume asoportalado e a impermeabilización da cuberta do corpo aterrazado de acceso ó patio da Parra. En 1999 elabórase o Plan Director, redactado pola Oficina de Conservación e Rehabilitación do Consorcio de Santiago en virtude do convenio asinado co Cabido da Catedral, que vai marcar as posteriores intervencións no edificio.

Dentro da Casa  habilitáronse catro dependencias en planta segunda para a sede da Aula de Rehabilitación durante os anos 1997, 1999 e 2001, promovida polo Consorcio de Santiago e que formou a máis de 100 arquitectos e aparelladores en labores de intervención sobre patrimonio, xerme do actual Master de renovación urbana e rehabilitación da Universidade de Santiago de Compostela.

En maio de 2007, asínase un novo convenio de colaboración entre o Cabido e o Consorcio de Santiago coa finalidade de intervir no acondicionamento do Patio da Parra, caballerizas monumentais e dependencias anexas para a mellora da recepción e atención dos peregrinos. Estes novos espazos son inaugurados en xullo de 2009.

